[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






FAMILIA, GAZTERIA, KIROL ETA GIZARTE GAIETAKO DEPARTAMENTUA

Bi milioitik gorako kontratua baimendu du Nafarroako Gobernuak, genero indarkeriaren biktimei laguntzeko

Astelehena, 2007ko abenduaren 17a. Nafarroako Gobernuak baimena eman dio, Gizarte Gaietako eta Garapenerako Lankidetzako zuzendari nagusiari, genero indarkeriaren biktimak artatu ahal izateko bitartekoak kudeatzeko laguntza kontratua egiteko. Kontratuak lau urteko indarraldia izanen du, eta aurrekontua 2.036.259 eurokoa da (BEZik gabe). 

Erakunde esleipendunak genero indarkeriaren biktimak artatzeko bitartekoak kudeatuko ditu. Honako hauek, batik bat: larrialdietarako zentro bat, babes etxe bat, eta bost egoitza-etxebizitza. Azpiegitura horiek guztiak Iruñean eta Iruñeko Eskualdean daude. 

Laguntza bitartekoaren erabiltzaileak genero indarkeriaren biktimak dira, eta baita haien seme-alaba adingabeak edo tutoretzan, kuradoretzan edo harreran dituzten pertsonak ere, laguntza beharrean badaude eta ohiko bizilekutik joan behar badute. Lehen batean, erabiltzaileak Nafarroan bizi direnak izanen dira, baina salbuespen gisa, beste autonomia erkidego batzuetako emakumeak ere artatu daitezke, kasuan kasuko erkidegoko erakunde eskumendunak hala eskatu badu. 

Genero indarkeriaren biktimei ostatu eta laguntza emozionala emanen diete, eta, era berean, orientabide, aholkularitza eta laguntza sozialeko zerbitzua ere jasoko dute. Hartara, segurtasun baldintza egokiak dituen gunea izanen dute. 

2007an, 78 emakume eta 64 adingabe artatu dituzte larrialdietarako zentroan; babes etxean, berriz, 11 emakume eta 16 adingabe; eta bost egoitza-etxebizitzetan, 11 emakume eta 5 adingabe. 

Laguntzeko bitartekoetako jarduerek autonomia, egoeraren normalizazioa eta izengabetasuna dituzte oinarri. 

Larrialdietarako zentroei dagokienez, berehalako gizarte bitartekotzat jotzen dira, emakumezkoen oinarrizko eskubideak bermatzeko prozesuan. Laguntza, babes eta sustapeneko bitartekoak dira, eta bakarrik dauden eta/edo seme-alabak dituzten emakumeei ostatu ematea dute helburu. Larrialdietarako zentroetako gehienezko egonaldia astebetekoa izan ohi da, baina ezohiko egoeretan, hilabetekoa ere izan daiteke. Larrialdietarako zentroek zuzeneko laguntza ematen dute, 24 orduan eta urte osoan. 

Bestalde, babes etxea laguntza eta babesa emateko zerbitzua da, eta laguntza psikologikoa, soziala eta juridikoa ematea du helburu. Emakume bakoitzak bizilekuaren arabera dagokion Oinarrizko Gizarte Zerbitzura jo behar du. Gehienezko egonaldia sei hilabetekoa da. 

Amaitzeko, babes etxean egindako erabateko esku-hartze planaren luzapen gisa hartzen dira egoitza-etxebizitzak, eta emakumeak eta adingabeak behin betiko eta modu autonomoan eta askean gizarteratzea helburu duten bitartekotzat hartzen dira. Gehienezko egonaldia urtebetekoa da.

1999 eta 2006 artean (biak barne), 1.658 lagun artatu dituzte larrialdietarako zentroan (882 emakume eta 776 adingabe). Aldi berean, 187 lagunek jo dute babes etxera (133 emakume eta 154 adingabe). 2003-2006 aldian, berriz, 60 lagunek erabili dituzte egoitza-etxebizitzak (23 emakume eta 37 adingabe).

